
КОМИ РЕСПУБЛИКАСА ПРАВИТЕЛЬСТВОЛÖН ШУÖМ

"Коми Республикаса вöр-ва озырлун да гöгöртас видзан министерство йылысь" Коми Республикаса Правительстволöн 2002 во июнь 13 лунся 76 №-а шуöмö вежсьöмъяс пыртöм йылысь

Коми Республикаса Правительство шуис:

Пыртны "Коми Республикаса вöр-ва озырлун да гöгöртас видзан министерство йылысь" Коми Республикаса Правительстволöн 2002 во июнь 13 лунся 76 №-а шуöмö татшöм вежсьöмъяс:

1) 2 пунктса мöд абзац гижны тадзи:

"Коми Республикаса вöр-ва озырлун да гöгöртас видзан министерствоын медуна уджалысьсö Министерстволöн мутасса органъясын йöз лыд арталöмöн 108 мортöс;";

2) шуöмöн (содтöд) вынсьöдöм Коми Республикаса вöр-ва озырлун да гöгöртас видзан министерство йылысь положение гижны содтöд серти.

Коми Республикаса Юралысь                                                     В.Торлопов

Сыктывкар

2005 вося февраль 16 лун

26 №

Коми Республикаса Правительстволöн

2005 во февраль 16 лунся 26 №-а шуöм дорö 

содтöд

"Вынсьöдöма 

Коми Республикаса Правительстволöн 

2002 во июнь 13 лунся 76 №-а шуöмöн

(содтöд)

 Коми Республикаса вöр-ва озырлун да гöгöртас 

видзан министерство йылысь 

ПОЛОЖЕНИЕ

I. Панас

1. Коми Республикаса вöр-ва озырлун да гöгöртас видзан министерство (Коми Республикаса вöр-ва министерство) (водзö – Министерство) лоö Коми Республикаса олöмö пöртысь власьт органöн, кодi государствосянь веськöдлö мупытшса ресурсъяс, му да вöр ресурсъяс, ва объектъяс да ресурсъяс, вöрса пемöс объектъяс (водзö – вöр-ва объектъяс да ресурсъяс) тöдмалан, выльмöдан, наöн вöдитчан да найöс видзан да гöгöртас видзан юкöнын да координируйтö тайö юкöнъясын Коми Республикаса олöмö пöртысь власьт мукöд органлысь уджсö. 

2. Министерство аслас уджын мыджсьö Россия Федерацияса Оланподув, федеральнöй оланпасъяс да Россия Федерацияса мукöд нормативнöй правовöй акт вылö, Коми Республикаса Оланподув, Коми Республикаса оланпасъяс да мукöд нормативнöй правовöй акт вылö, а сiдзжö тайö Положение вылö.

3. Министерство уджалö кыдзи ас кежысь, сiдзи и индöм ногöн Министерство водзö пуктöм могъяс вöчöм вылö аслас мутасса органъяс пыр.

Министерство йитчö государственнöй власьт органъяскöд, меставывса асвеськöдлан органъяскöд, общественнöй котыръяскöд, организацияяскöл да гражданакöд.

4. Министерство сьöмöн могмöдсьö Коми Республикаса республиканскöй бюджет тшöт весьтö.

5. Министерство лоö юридическöй кывкутысьöн, сылöн эмöсь законодательствоöн урчитöм пöрадок серти восьтöм тшöтъяс, Коми Республикаса государственнöй канпаса да коми да роч нима печать да бланкъяс, мукöд печать, штамп да бланк.

Министерствоыс Сыктывкарын, Интернациональнöй уличаса 157 номера керкаын.

II. Министерстволöн медшöр могъяс

6. Медым пöртны олöмö полномочиеяс, кутшöмъясöс законодательство серти пыртöма Россия Федерацияса субъектъяслöн олöмö пöртысь власьт органъяслöн компетенцияö, Министерстволы пуктöма татшöм медшöр могъяс:

1) индöм ногöн лöсьöдны да пöртны олöмö вöр-ва объектъяс да ресурсъяс, миянлысь гöгöртас тöдмалöм, выльмöдöм, наöн вöдитчöм да найöс видзöм кузя государственнöй политикалысь медшöр туйвизьяс;

2) законодательствоöн артыштöм компетенцияын государствосянь веськöдлыны Коми Республикаса мутасын вöр-ваöн вöдитчöмöн да сiйöс видзöмöн;

3) координируйтны вöр-ваöн вöдитчан да гöгöртас видзан юкöнын Коми Республикаса министерствояслысь да мукöд олöмö пöртысь власьт органлысь удж.

4) законодательствоöн артыштöм компетенцияын государствосянь нуöдны Коми Республика мутасын вöр-ваöн вöдитчöм да гöгöртас видзöм бöрся контроль.

III. Министерстволöн медшöр удж

7. Министерство сылы пуктöм могъяс серти  да Россия Федерацияса субъектлöн олöмö пöртысь власьт органъяслöн компетенцияын нуöдö татшöм медшöр удж:

1) индöм ногöн участвуйтö вöр-ва объектъяс да ресурсъяс, миянлысь гöгöртас тöдмалöм, озырмöдöм, наöн вöдитчöм да найöс видзöм кузя государственнöй политикалысь медшöр туйвизьяс лöсьöдöмын да олöмö пöртöмын;

2) индöм ногöн могмöдö Коми Республика мутасын юридическöй кывкутысьясöс да торъя йöзöс вöр-ва ресурсъясöн;

3) индöм ногöн участвуйтö вöр-ва объектъяс да ресурсъяс, миянлысь гöгöртас тöдмалöм, озырмöдöм, наöн вöдитчöм да найöс видзöм кузя правовöй актъяс лöсьöдöмын да олöмö пöртöмын, сöгласуйтö Министерстволöн компетенцияын юалöмъяс кузя Коми Республикаса правовöй акт балаяс;

4) законодательствоöн индöм пöрадок серти лöсьöдö да примитö Министерстволöн компетенцияö пырысь правовöй актъяс, сы лыдын ведомствояс костын, да гöгöрвоöдö найöс;

5) законодательствоöн индöм пöрадок серти олöмö пöртö Коми Республика мутасын вöр-ва объектъяс да ресурсъяс тöдмалан, озырмöдан, наöн тöлкöн вöдитчан да найöс видзан юкöнын вузöс вайöм, уджъяс вöчöм, услугаяс сетöм вылö государственнöй заказ вöчöм, иналöм кузя государственнöй заказ вöчысьлысь уджсö;

6) индöм ногöн участвуйтö Коми Республикаса мутасын федеральнöй уджтасъяс дасьтöмын да найöс збыльмöдöмын, индöм ногöн дасьтö да олöмö пöртö торъя мога республиканскöй уджтасъяс, а сiдзжö вöр-ва объектъяс да ресурсъяс водзö озырмöдöм да наöн тöлкöн вöдитчöм кузя мукöд уджтас да мероприятие, сы лыдын гöгöртас видзан да экологическöй безопасносьт юкöнын мутасса да межмуниципальнöй уджтасъяс да балаяс;  

7) законодательствоöн индöм пöрадок серти участвуйтö вöр-ва объектъясöн да ресурсъясöн вöдитчöмöн государственнöй экспертиза нуöдöмын; 

8) индöм ногöн сетö вöр-ва ресурсъясöн вöдитчан право вылö лицензияяс;

9) законодательствоöн артыштöм компетенцияын сетö лицензияяс вöр-ваöн вöдитчöмкöд йитчöм уджъяс вылö; 

10) индöм ногöн примитö решениеяс сы йылысь, медым сетны, дугöдлыны, дзескöдны да мырддьыны право пöльзуйтчыны:

тшöкыда паныдасьлан мупытшса озырлунъяса му пытшкöсса участокъясöн, меставывса тöдчанлуна му пытшкöсса участокъясöн, а сiдзжö му пытшкöсса стрöйбаяс стрöитöм да наöн вöдитчöм могысь меставывса тöдчанлуна му пытшкöсса участокъясöн, кöнi оз перйыны мупытшса озырлун;

му пытшкöсса участокъясöн, мый колö минералогическöй, палеонтологическöй да мукöд геологическöй коллекционнöй материал чукöртöм вылö;

мутасöн (акваторияöн), мый колö вöрса пемöсöн, вöралан да чери кыян объектъясöн вöдитчöм вылö;

11) законодательствоöн индöм пöрадок серти примитö ва объектъяс вöдитчöм вылö сетöм, дзескöдöм, дугöдлöм либö дугöдöм йылысь решениеяс;

12) дасьтö муяс видзан да наöн вöдитчан, му юклан да му юклан öткымын сикас документация лöсьöдан, рекультивация да бурмöдöм муяс вöдитчан юкöнын юалöмъяс кузя вöзйöмъяс; 

13) индöм ногöн сöгласуйтö объект стрöитанiнъяс, кутшöмъяс тöдчöны вöръяс быдмöм да выльысь быдтöм вылö, сетö Коми Республика мутасын стрöитчöм улö му участокъяс, а сiдзжö муяс рекультивируйтöм вылö балаяс; 

14) законодательствоöн индöм пöрадок серти веськöдлö, озырмöдö да видзö вöрса пемöс объектъяс, кодъяс лоöны вöралан объектъясöн, а сiдзжö видзö пытшкöсса ва объектъясын биологическöй ва ресурсъяс;

15) индöм ногöн котыртö да веськöдлö промышленнöй, любительскöй да спортивнöй чери кыйöмöн, сетö вöрса пемöс объектъясöн вöдитчöм вылö öтчыдысь сетан именнöй да распорядительнöй лицензияяс;

16) законодательствоöн индöм пöрадок серти сетö водзын видз-му овмöсса организацияяслысь вöръяссö босьтöм, наöн вöдитчöм да веськöдлöм вылö правояс; 

17) законодательствоöн артыштöм компетенцияын оформитö да кырымалö вöр-ва объектъясöн да ресурсъясöн вöдитчöм йылысь сёрнитчöмъяс (артмöдчöмъяс);

18) индöм ногöн участвуйтö Коми Республикаса республиканскöй бюджетлысь сьöм лöсьöдöмын, юклöмын да видзöмын, мый артыштöма вöр-ва ресурсъяс тöдмалöм, озырмöдöм да видзöм вылö, нуöдö вöр-ва видзан мероприятиеяс, могмöдö найöс сьöмöн, сы лыдын могмöдö сьöмöн Россия Федерацияса минерально-сырьевöй база сöвмöдан да видзан мутасса уджтасъяс, гöгöртас видзан да экологическöй безопасносьт кутан юкöнын межмуниципальнöй уджтасъяс да балаяс олöмö пöртöм вылö мероприятиеяс, республиканскöй тöдчанлуна торъя ёна видзана мутасъясын рекреационнöй ресурсъяс тöдмалöм вылö мероприятиеяс, видзöдö найöс мог серти видзöм бöрся;

19) законодательствоöн артыштöм компетенцияын индö вöр-ваöн вöдитчан условиеяс да пöрадок, сы лыдын вöр-ва ресурсъясöн вöдитчöмысь мынтысян ставкаяс;

20) законодательствоöн индöм пöрадок серти индö тшöкыда паныдасьлан мупытшса озырлунъяса му пытшкöсса участокъясöн, меставывса тöдчанлуна му пытшкöсса участокъясöн, а сiдзжö му пытшкöсса стрöйбаяс стрöитöм да наöн вöдитчöм могысь меставывса тöдчанлуна му пытшкöсса участокъясöн, кöнi оз перйыны мупытшса озырлун, вöдитчан пöрадок;

21) законодательство серти да законодательствоöн артыштöм компетенцияын  участвуйтö вöрса пемöсъясöн вöдитчöм могысь вöр-ва ресурсъясöн, сы лыдын мутасъясöн (акваторияясöн) вöдитчан право вылö конкурсъяс (аукционъяс) дасьтöмын да нуöдöмын;

22) законодательствоöн артыштöм компетенцияын индö Коми Республика мутасын вöр-ва ресурсъясöн вöдитчан лимитъяс, а сiдзжö юклö найöс вöдитчысьяс костын;

23) законодательствоöн индöм пöрадок серти участвуйтö стационарнöй, транспортнöй да мукöд ветлан источникъясысь атмосфернöй сынöдö лёк (няйтчöдысь) веществояс позяна шыблалöмöдз этапъясöн вайöдан кадколастъяс индöмын; 

24) законодательствоöн индöм пöрадок серти координируйтö атмосфернöй сынöд видзан юкöнын торъя йöзлысь да юридическöй кывкутысьяслысь удж;

25) законодательствоöн артыштöм компетенцияын нуöдö государственнöй контроль:

му пытш геологическöя тöдмалöм, видзöм да сыöн тöлкöн вöдитчöм бöрся;

вöрса пемöс объектъясöн да налöн олан средаöн вöдитчöм бöрся, сы лыдын Коми Республикаса Гöрд книгаö пыртöм вöралан объектъясöн да вöрса пемöс объектъясöн вöдитчöм бöрся;

республиканскöй тöдчанлуна торъя ёна видзан вöр-ва мутасъяслысь режим пыдди пуктöм бöрся;

миянöс кытшалысь гöгöртас видзöм бöрся (государственнöй экологическöй контроль);

26) индöм ногöн нуöдö вöр-ва объектъясöн да ресурсъясöн вöдитчан право вылö разрешитан документъяслысь условиеясö (лицензияяслöн да сёрнитчöмъяслöн условиеясö) кутчысьöм бöрся контроль;

27) индöм ногöн нуöдö Коми Республикаса вöр-ва да ресурс вынйöрлысь учёт, контроль, донъялö серпассö да вöдитчöмсö;

28) лöсьöдö, вöчö учёт да нуöдö вöр-ва объектлысь да ресурслысь,  республиканскöй тöдчанлуна торъя ёна видзан вöр-ва мутасъяслысь республиканскöй запас баланс да кадастръяс; 

29) лöсьöдö да нуöдö геологическöй да мукöд юöрлысь мутас фондъяс, законодательствоöн индöм пöрадок серти вöдитчö вöр-ва объектъяс да ресурсъяс йылысь геологическöй да мукöд юöрöн, кутшöмъясöс босьтöма Коми Республикаса республиканскöй бюджетысь да меставывса бюджетъясысь; 

30) лöсьöдö да уджöдö Коми Республикаын вöр-ва да ресурс вынйöрлысь öтувъя юöр система (вöр-ваöн вöдитчан да гöгöртас видзан юкöнын юöр индöм ногöн чукöртöм, видзöм, обработайтöм, анализируйтöм, водзö паськöдöм);

31) индöм ногöн организационнöя да методическöя могмöдö Коми Республикаса автоматизируйтöм геоинформационнöй кадастрöвöй система лöсьöдöм кузя;

32) дасьтö вöр-ваöн вöдитчан да гöгöртас видзан юкöнын наука туялан уджлысь медшöр туйвизьяс кузя вöзйöмъяс;

33) котыртö да нуöдö вöр-ваöн вöдитчан могъяс кузя научно-практическöй конференцияяс, семинаръяс да сöвещаниеяс;

34) дасьтö да паськöдö Коми Республикаса вöр-ва ресурслысь вынйöр тöдмалöмын наука туялан да практическöй уджъяс кузя материалъяс; 

35) нуöдö Коми Республика мутасын биологическöй унасикаслун видзöм да сöвмöдöм кузя мероприятиеяс, видзö шоча паныдасьлысь  да дзикöдз быран выя быдмöгъяс, пемöсъяс да мукöд организм, паныдасьлытöм вöр-ва объектъяс да комплексъяс, нуöдö Коми Республикаса Гöрд книга;

36) видлалö да дасьтö республикаса тöдчанлуна торъя ёна видзан вöр-ва мутасъяс лöсьöдöм да уджöдöм йылысь вöзйöмъяс, сы лыдын муяс резервируйтöм да республика тöдчанлуна торъя ёна видзан вöр-ва мутасъясын муяслысь правовöй режим лöсьöдöм кузя, индöм мутасъяс лöсьöдан да сэнi олöм пуктан юкöнын государствосянь веськöдлö да нуöдö государственнöй контроль, а сiдзжö вынсьöдö на йылысь положениеяс;  

37) законодательствоöн индöм пöрадок серти видзö республика тöдчанлуна торъя ёна видзан вöр-ва мутасъяс, сы лыдын на вывса вöр-ва ресурсъяс да объектъяс; 

38) отсалö сöвмöдны республика тöдчанлуна торъя ёна видзан вöр-ва мутасын экологическöй туризм;

39) сетö меставывса асвеськöдлан органъяслы методическöй отсöг Министерстволöн компетенцияын юалöмъяс кузя;

40) законодательствоöн индöм пöрадок серти веськöдлö организационно-методическöя, координируйтö да видзöдö Коми Республикаса ведомствоувса государственнöй öтувъя предприятиеяслöн да Коми Республикаса государственнöй учреждениеяслöн удж бöрся;

41) законодательствоöн индöм пöрадок серти дугöдö лэдзны гражданаöс вöръясö да пыртны сэтчö транспорт сэк, кор öдйö вермöны лоны öзйöмъяс, а сiдзжö дугöдö вöр фондса торъя участокъясын торъя уджъяс;

42) дасьтö да йöзöдö Коми Республикаса гöгöртас йылысь быд вося государственнöй доклад;

43) могмöдö вöр-ваöн вöдитчан да гöгöртас видзан юалöмъяс кузя  юöрöн да паськöдö та йылысь тöдöмлунъяс, участвуйтö Коми Республика мутасын йöзöс экология боксянь быдтöмын, велöдöмын да тöдöмлунъяс сетöмын;

44) индöм ногöн отсалö кыскыны Коми Республикаса экономикалöн вöр-ва да ресурс секторö инвестицияяс; 

45) индöм ногöн законодательство серти примитö мераяс, медым дорйыны юöръяс, документъяс, кутшöмъяс кутöны государственнöй гусятор;

46) примитö мераяс, медым юöрсö, кутшöмöс вöр-ваöн вöдитчысьяс тöдмалiсны асланыс сьöм тшöт весьтö, кутны гусяöн;

47) вöчö мобилизационнöй дасьлун кузя удж, а сiдзжö видзöдö да координируйтö Коми Республикаса ведомствоувса государственнöй öтувъя предприятиеясын да Коми Республикаса государственнöй учреждениеясын мобилизационнöй дасьлун кузя удж;

48) законодательство серти вöчö мукöд удж.

IV. Министерстволöн правояс

8. Министерство аслас компетенцияын вермö:

1) индöм ногöн корны да босьтны государственнöй власьт органъяссянь, меставывса асвеськöдлан органъяссянь да организацияяссянь юöр, сы лыдын электроннöйöс, кутшöм колö ассьыс удж нуöдöм вылö; 

2) медым нуöдны государственнöй контроль Министерстволöн компетенцияын юалöмъяс кузя, Министерствоса чина йöзлöн эм право индöм ногöн волыны организацияясö да объектъясö, налöн ведомство да эмбур форма вылö видзöдтöг, тöдмасьны документъясöн да государственнöй контроль нуöдöм вылö колана мукöд материалöн;

3) индöм ногöн дасьтыны зданиеяс, стрöйбаяс, сооружениеяс да мукöд объект иналöм, проектируйтöм, стрöитöм, выльмöдöм, уджö пыртöм, уджöдöм, тупкöм да бырöдöм йылысь предписаниеяс, кор торкöма вöр-ваöн вöдитчан да гöгöртас видзан юкöнын корöмъяс;

4) индöм ногöн сетны вöр-ваöн объектъясöн да ресурсъясöн вöдитчан, гöгöртас видзан юкöнын законодательство торкалöмъяс бырöдöм йылысь предписаниеяс;

5) мöдöдны лöсялана государственнöй власьт органъясö вöр-ва объектъясöн да ресурсъясöн вöдитчан, гöгöртас видзан юкöнын законодательство торкалöмъяс йылысь материалъяс, индöм ногöн сетны ёрдъясö вöр-ва объектъяслы да ресурсъяслы, гöгöртаслы лёк (вред) вöчöмысь вештысьöм йылысь искъяс;

6) индöм ногöн лöсьöдны экспертнöй да мукöд сикас сöветъяс да комиссияяс.

V. Министерстволöн тэчас да веськöдлöм

9. Министерствоöн веськöдлö министр, кодiс индö чинö да мездö чинысь Коми Республикаса Юралысь.

Министрлöн эм нёль вежысь, сы лыдын öти медводдза, кодъясöс индöм ногöн индö чинö да мездö чинысь Коми Республикаса Юралысь.

10. Министр веськöдлö Министерствоöн öтнас да персональнöя кывкутö Министерстволы сетöм могъяс олöмö пöртöм вöсна.

11. Министр:

1) юклö могъяс аслас вежысьяс костын;

2) доверенносьттöг петкöдлö Министерствоöс государственнöй власьт органъяскöд, меставывса асвеськöдлан органъяскöд да организацияяскöд йитöдын, ёрдын, сетö доверенносьтъяс, восьтö банкъясын Министерстволысь тшöтъяс, нуöдö законодательствоöн артыштöм сделкаяс да мукöд юридическöй удж;

3) законодательствоöн индöм ногöн веськöдлö Министерствоса сьöмöн;

4) босьтö удж вылö да мездö уджысь Министерствоса да сылöн мутас органъясса уджалысьясöс;

5) индöм ногöн индö чинö да мездö чинысь Коми Республикаса ведомствоувса государственнöй öтувъя учреждениеясöн, Коми Республикаса государственнöй учреждениеясöн веськöдлысьясöс, кырымалö, вежö да дугöдö накöд уджалан сёрнитчöмъяс (контрактъяс);

6) вынсьöдö Министерствоöс видзöм вылö рöскод смета ассигнованиеясöн, мый артыштöма Коми Республикаса республиканскöй бюджетын;

7) вынсьöдö Министерствоса уджалысьяслысь индöм медыджыд штат лыд да уджысь мынтысян фонд серти Министерстволысь тэчас да штатнöй расписание;

8) индöм ногöн котыртö Министерство бердын научно-техническöй сöвет, экспертнöй да мукöд сöвет да комиссия, вынсьöдö налысь персональнöй составсö да на йылысь положениеяс;

9) вынсьöдö Министерстволöн тэчасса юкöдувъяс йылысь положениеяс;

10) йöзöдö Министерстволöн компетенцияö пырысь юалöмъяс кузя приказъяс.

12. Министерствоын котыртсьö коллегия, кытчö пырöны министр (комиссияöн веськöдлысь), Министерствоö пырысьяс. Коллегияö индöм ногöн сёрнитчöм серти вермасны пырны олöмö пöртысь власьтлöн мукöд органö, меставывса асвеськöдлан органö, наука туялан да мукöд организацияö пырысьяс.  

Коллегия лоö министр бердын сöвещайтчан органöн да аслас заседаниеяс вылын видлалö медшöр юалöмъяс, кутшöмъяс пырöны Министерстволöн компетенцияö.

Коллегия йылысь положение вынсьöдö министр.

Коллегиялысь персональнöй составсö вынсьöдö да вежö Коми Республикаса Правительство.

Коллегиялöн решениеясыс, кыдзи векджык овлö, пöртсьöны олöмö министрлöн приказъяс пыр.

__________________________________ "
исп. Исакова

